
Timitikarti mirlimirli nampa
tuu wakarnu kurtingu.

1-2 Timiti, wangka ngaa kulila! Mirlimirli
ngaanyarnangku Puulju wakarnu kurtingu.
Ngayumili kajajun nyuntun nyinani, Jiijajmili
walyjararrali, layikamurrirarnangku nyininpa.
Jiijajmili jakurlpurlukarna nyininpa, Mamalurni
julyju junu Jiijajmili wangkarna parra wajalkura
jilanya, “Martukajala wanka wulu nyinaku,
jampala Jiijajpa kulilku, Mamamili kaja.”
Kulirnirna, Mamalukamuntapula Jiijaj Kurayijju
kunyjunyu kanyilku, nyarrulu, palunyajanun
pukurlpa nyuntu nyinaku. Jiijajpa jiinya maaja
maju-lampa nyininpa.

Puulju Mama marninypungkupayi
3 Mamarnangku Timiti, wululu japilpayi,

karna Mama marninypungkurni, jumajin
nyuntu wulu junga nyininpa. Mamakurnara
palunyaku junga nyininpa, julyjuya
mitunyjarri Mamakuraya junga nyinapayi,
palunyayuru. 4 Julyjujun nyarrurringu
yulapayi, ngayurna yanunyjangka. Jilanyarna
kulirnu ka majarnirnangku nyakurakurnanta.
Nyakukarnanta pukurlwinti nyinaku.
5 Nintilurnangku kulirni, nyuntulun Timitilu
yiltalu Jiijaj Kurayijpa kulirni. Nyuntuyurupula
julyju yiltalu Jiijaj Kurayijpa kulilpayi,
nyuntumili nyamilu Luwijjukamu nyuntumili
yipilu Yunajju. 6 Palujanu murlpirrju-jananya

wulu nintinma! Jilanya-jananyan nintilkura
Mamalunta julyju maparnyuru yungu, palumili
Kuurtilurrjunta jarrpangu, jamparnanta
ngayulu mara katangka junu. 7 Mamamili
Kuurtilu-lanya murlpirrmanin, palujanula
mirta kurntarrinpa. Kuurti palunyawintila
layikamurrinpa martu kujupakajaku, kala junga
murlpirrpa nyininpa Mamaku, mirtala walyjalu
kulira ka walyku ngapirnin.

8 Maaja Jiijajmili wangkan wulu nyuntulu
wajanmalpa, mirtan kurntarrira junkuraku.
Ngayukulurrjujunmirta kurntarriwa!, jumajirna
jiilja nyinani, Jiijajmili walyja. Nyuntulur-
rjuntaya Mamaku ngurrpakajalu pungkumalpa,
palunyangkanta Mamalu murlpirrmanku ngam-
purrju kanyilku, kayilan Jiijajmili wangka kun-
yjunyu parra nintinmalpa. 9-11 Mamalu jiilu-
lanya julyju wanka kanyirnu ka nintirnu-
lanya jungala nyinakura. Mirta-lanya wanka
kanyirnu, jilanya kulirnu, “Jiikajaya junga
nyininpa, wankarna-jananya kanyilku.” Ji-
lanya mirta Mamalu kulirnu, paki, waly-
jaluwiyaju kulirnu ka nyarrurringu-lampa kun-
yjunyurringu, jampala pakiwana nyinapayi.
Palunyangka-lanya wankarnu, jampala Jiijajpa
kulirnu. Jilanya nyarrurringu ka-lampa Jiijaj Ku-
rayijpa kurtingu parnakutu marturringu ka mi-
turriraku. Palujanula nintilu kulirni yilta Mama-
lampa nyarrurringu, ka kunyjunyurringu. Mir-
tala mitu wulu ngarriku, jumaji Jiijajju-lanya
wankarnu, palujanula miturriku kala wanka
pakalku ka Mamamilingka ngurrangka nyina-
malpa. Mamalurni palunyalu Puulpa yiki-

junu Jiijajmili jakurlpurluka nyinakura, palumili
wangkarna kunyjunyu parra wajalkura.

12 Palungkamarrarniya jurtawartakajalu
pungkupayi, kayilarna wulu murlpirrpa
Mamaku nyininpa. Mamakurnara ninti
nyininpa karna jilanya kulirni, “Yilta Mamalurni
maparn majulu ngampurr kanyirni, Jiijaj
Kurayijpa pakanyjangka.” 13 Mamamili wangka
mirlimirlingka nyinani, wangka jiirnanta julyju
jungalu nintilpayi, palujanu wangka jiinya
kulira ka junga nyinama! Jiijaj Kurayijkura
walyja nyuntu nyinama!, jiinya Kurayijpa
wululu kulinma!, ka-janampan martukajaku,
layikamu nyinamalpa. 14 Mamamili Kuurti-
lanya jarrpara nyininpa, ka murlpirrpa-lanya
kanyirni. Palujanu nyuntu junga nyinakura,
Mamamili wangkaku, Mamamili Kuurtilunta
nintijunku.

15 Julyju Jiijajmili walyjakajalurniya mirta
kulirnu, ka kuwarrirniya mirta kulirni, parna
Yayijamartajilu, Pikiliyajalukamu Yamujanijalu-
lurrju. Jilanyakun nyuntu ninti nyininpa.
16 Ngayurna jiilja nyininpa kayilarni martu Wu-
nijipurajju julyju wululu yankura nyakupayi,
mirta-janampa martu karlkinku ngurlurripayi,
warrkiljakungkamarraya, wululurni yankura ji-
ilja nyakupayi. Jiilurni murlpirrmankupayi,
karna pukurlarripayi. Palujanurna kulirni, Ma-
malu jiinya nyarrurrira ka ngampurrju kany-
ilkura, palumili walyjakajalurrju. 17 Martu ji-
ilurni Wunijipurajju tawun Ruumja ngaangka
pakarnu, ka pipurruluju ngurrilpayi, ka yanurni

jiilja nyangu nyinapayi. 18 Tawun Yipajajjalur-
rjurni palunyalu julyju ngampurrju kanyilpayi,
jilanyakun nyuntu ninti nyininpa. Kulirnin-
parna, ngula Mamalu-lanya kuutja yikijunku,
kayila Mamara nyarrurriku ka wanka kanyilku
martu palunya.

2
Maaja jantulwintiyurukura nyinakura

1 Nyuntun Timiti, ngayuku kaja murlpirrpa
nyinama!, jumaji Jiijaj Kurayijpangku
pukurlarrira nyininpa. 2 Mamaku wangkarna-
jananya jungalu nintilpayi, martukajangka
mirangka, nyuntun wangka jiiku ninti nyininpa.
Wangka jiinya-jananya karlkin kujupangka
nintila!, jiikajaluya jungalu karlkin kujupangka
parra wajalkura. 3 Jurtawartakajaluya
jantulwinti punginpa, ka murlpirrpa yikini,
mirta ngurlu pinirrini. Palunyayurun
nyuntu murlpirrpa nyinaku, Jiijajmili
warrkamupurluka, jampantaya martukajalu
warrkinmalpa. 4 Martu jantulwinti mirta
ngurra walyjawana manikajaku warrkamurrira
nyininpa, palumiliku maajaku kujuku junga
warrkamurrira nyininpa. Jampara maajalu
wajarni, yirnilu kulirni yankura-jananya
pungkura, palunyangka jungalu yankura-
jananya pungkurni. Martu jantulwinti
jiiyurun maaja Jiijajku kujuku yiltalu kuliraka
nyinamalpa. 5 Wangka kujupa jilanya kulila!
Martura riijiku winamurriraku kinti majalku,
maajalu wajalkuraku, “Kuu”. Palunyangka

martu jii pinirriku, mirta pipurru pinirriku.
Palunyayurula kinti majalkura maaja Jiijajju
wajalkuraku, palujanula jungalu ngapilkura,
jampa-lampa maaja Jiijajju wajalku. 6 Wangka
kujupa jilanyaya kulila! Kaatanmayapurlukalu
wululu kaatanja warrkamurrira ka mirrkakaja
kampaku, palunyangkangku kurranyilu
manku ka ngalku pukurlpa nyinaku. Karlkin
kujupaluya marlalu manku ka ngalku pukurlpa
nyinaku. Jii kaatanmayapurlukayurunyurra
wulu warrkamurrira maaja Jiijajku, palujanu
pukurlpanyurra nyinaku, ka Mamalu-
nyurrampa kunyjunyu ngapilku. 7 Wangka
palunyakajaya kulila! Jiijaj Kurayijjuntaya
wangka palunyayuru martukajangka yuti
nintilku.

8 Jiijaj Kurayijpaya kulila!, mitujanu
wankarringu, Tayipitmili marlajanu.
Jilanyarna-jananya martukajangka wangka
kunyjunyu parra wajalpayi, ngayulu Puulju.
9 Palujanuyilarniya warrkilpayi ka jiiljarniya
tayimapurnu junu, walyku ngapinyjayurulu.
Mirtarna kujilpa nyininpa, jumajiya nyurilu
karlkin kujupalu wangka jiinya kunyjunyu
Jiijajmili parra wajarni. 10 Palunyangkarna
ngayu pukurlarrini, Jiijajmili wangkaya kuliraka
wanka nyinaraku, yarnnga kujupa, martukaja.
Julyju Mamalu-jananya martukaja jiinya kulirnu
palumiliya walyjakaja nyinakuraku, yilta maaja
majuku. Karlki kujupalurniya ngayu warrkira
wululu kanyini, palunyajanurna wulu pukurlpa
nyininpa. Kulirnirna martu karlkin kujupaluya
yarnngalu kulirni wangka, kaya Jiijajmili

walyjarrinpa. 11 Wangka yilta ngaanya nyinani
jilanya,
“Jiijaj Kurayijyurula miturriku, kala
wankarriku kujungka wulu nyinamalpa,
wanka. 12 Jurtawartakajalu-langkuya
warrkiraka pungkumalpa kayilala wulu
murlpirrpa nyinamalpa. Palujanula ngula
maaja Jiijajja kujungkarriku pamuli walyjalara
nyinaku, majuminyirriku, maajaku. Yiipila
Jiijajpa junku yanku ngurrparrikulara,
palujanu-langku Jiijajju ngula kuutja ngurrpa
wajalku, kurtingku. 13 Yiipilara mirta junga
Jiijajku nyinaku, palujanu-langku ngula mirta
jungalu ngampurrju kanyilku. Yilta Jiijajju
junga wajarni, palujanu wangka jiiku Jiijajpa
junga nyinaku.”

Mamamili warrkamu ngapilkura
14 Timitilurni kulila! Wangka palunya-jananya

jungalu nintila!, Jilanya-jananya wajala! Ma-
mangka mirangkarna-nyurranya jilanya mar-
rkurni. Mirtangkunyurra jukurrpa walykuwana
wangkara warrkinma!, jurraya!, mayitpi karlki
kujupaluya kulira wangka jiinya, kaya paki-
wana kulira nyinajaku, Mamamili wangkaya
junga kulira junkujaku. 15 Wululu ngap-
inma!, Mamamili warrkamu. Jilanyan jungalu
ngapilku, palujanu Mamangku pukurlpa nyi-
naku. Jilanyan kunyjunyu ngapilku Mamaku
warrkamu, mirtan kurntarrika jurra yarra!
Wululu-jananya jungalu nintinma!, Mamamili
wangka. 16-17 Mirta-jananyan, pakiwana warrk-
inma!, jukurrpa kujupawanangka, karlki kuju-

paluya kuliraka Mamamili wangka junku yanku-
jaku, wuluya Mamangkamarra jaalpu nyina-
malpa. Wangka jiiwanapula pakiwana nintil-
payi, martu kujarralu Yayiminajjukamu Pilita-
jju. 18 Palunya kujarralupula pakiwana nin-
tilpayi, kaya karlki kujupalu purtu kulilpayi
jungawanaya nyinaraku. Jilanyapula pakiwana
nintilpayi, “Mirta Mamalu-jananya ngula martu
mitujanu wankalku.” Wangka jilanyapula paki-
wana nintijulpayi. 19 Ngayunjula kulilkura Ma-
mamili wangka wulu junga nyinin, palujanula
kujuwiyaju palu wangka kulilkura. Wangka
jiinya jilanya nyininpa, “Mama-janampa ninti
nyinani, palumili walyjakajaku.” Wangka kujupa
Mamamili jilanya nyinin, “Mamamili walyjaka-
jaluya walyku junkura, ka junga nyinakura.”

20 Palujanu Timitilu kulila!, wangka kujupa
jilanya. Maya majungka wirnikaja ngarriku.
Wirni karlkinpaya wartajanu ngapirnu, ka
wirni karlkin kujupaya yayinjanu ngapirnu, ka
wirni karlkin kujupaya parnajanu ngapirnu.
Martukajaya mayakarti palukarti yankuni,
kayilapa maajalu wantilu mankuni, wirni
kunyjunyu, mirrkawintikaja, ka-jananya
yungkuni ngalkurakuya. Palujanu wirni puta
mankuni mirrkawinti, ka kangku yungku-
jananya jarntukaja. 21 Ngayunpala jiiyuru
wirnikajayuru nyininpa. Yiipila Mamaku junga
nyininpa, palujanula wirni kunyjunyuyuru
nyininpa, kunyjunyu Mamaku. Palujanu
Mamalu-lanya junkuni palumili warrkamu
ngapilkura. Yiipila Mamaku puta nyininpa,
palujanula wirni putayuru nyininpa, Mamaku



2 Timitikarti 2:22 viii 2 Timitikarti 3:1

ngurrpa. Palujanu Mamalu-lanya mirta
junku, palumili warrkamula ngapilkura.
22 Palujanula kunyjunyu Mamaku nyinakura.
Timitilurni kulila! Warrinyji kujupakajaluya
walyku ngapilpayi, mirtan nyuntu jiikajayuru
nyinakura. Mama ngarnawarrapurlukawiyaju
kulira nyinama!, martukajaku layikamurrira
nyinama!, jurtaparni. Kunyjunyu-janampan
nyinakura. Jilanyanyurra wulikaja junga
nyinakura, Jiijajmili walyjakaja. 23 Karlkiluya
jiimartajilu pakiwana nintini, palujanu mirta-
jananyan warrkinma! Yiipi-jananyan warrkilku
palunyajanunyurra jurtarriku. Jilanyakun
nyuntu ninti. Mirtanyurra jurtarrikura!
24 Mamaku warrkamupurlukalu-jananyan
kunyjunyulu wangka nintinma kintilu!,
mirta-jananyan warrkira jurtarrima!, martu
yarnngaku-janampa layikamurrira nyinama!
25 Jiikajaluya pakiwana nintini, palujanu-
jananyan kintilu wajanma! Mayitpiya
nyuntumili wangka kulilku, kayilapa Mamalu-
jananya nintilku, palujanuya junga nyinamalpa.
26 Yiipiya pakiwana nyinaku, malpuku maajalu-
jananya wululu kanyiljaku. Kuwarri malpuku
maajalu-jananya palukaja kanyirni.

3
Martu walykukajaya nyinaku

1 Wangka jilanyanyurra kulila! Kuwarrila
nyininpa, palujanurni Jiijaj Kurayijpa mar-
laku yankurni. Kuwarriya martu walykuwin-
tikaja nyinaku, Jiijajmili walyjakajaku-lampaya

parlanypaminyirri nyinaku. 2 Jilanyaya wa-
lykuwinti nyinaku. Mirtaraya Mama ngar-
nawarrapurlukaku pukurlpa nyinaku, parlany-
paraya. Walyjaluwiyaju-ngkuya kulira nyi-
naku, mirtaya martu kujupaku kulilku nyi-
naku. Malyaya nyinaku, ka walyjalu-ngkuya
marninypungkura nyinaku. Martu kujupaya
pinyijunku, ka mamakukamu yipiku parlanypa
nyinaku, mirta ngampurrju-jananyaya kany-
ilku. Pamuli walyjakuya mirta kunyjunyu
nyinaku. 3-4 Mirta-janampaya martukajaku
layikamu nyinaku, parlanypaya-janampa nyi-
naku, mirtaraya kujupaku nyarrurriku nyinaku,
jurtapayiya nyinaku. Martu kunyjunyukuya
parlanyminyirri nyinaku, pakiya kajanmalpa.
Kulinmalpa-ngkuya, “Maaja majula nyininpa,
martukajaku.” Jilanya-ngkuya marninypungku-
malpa. Manikukamu wartakajakuya layikamu
nyinamalpa, mirtaya Mamaku layikamu nyina-
malpa, parlanyparaya nyinaku. 5 Palunyakajaya
Mamakuraya jungayuru nyinamalpa pakiwana,
mirtaraya jungaminyirri nyinamalpa. Kulila
Timiti! Martu jiiyurukaja-jananya jurra!, mirta-
jananyan kujungkarri! 6 Jiikajaluya yankura
ngurra kujupa ngurra kujupangka wantikajaya-
jananya nintijuninpa, pakiwana. Wantikajaluya
jiikajalu Mamamili wangka kukaniya jungalu
kulirni, pukurlju. Jilanyaluya rawalu-jananyaya
wantikaja nintini, kaya maajarrini wantikajaku.
Wantikaja jiiluya mirta kulirni Mamalu-janampa
walykukaja warningkura, wuluya ngunjular-
rini jungaya nyinakuraku, jumajiya layikamur-
rinpa walykuya wululu ngapilkura, Mamaku-

raya kurnta nyininpa. 7Wululu-jananyaya wan-
tikaja jiilu kulini martu kujupa kujupangka, kay-
ilapaya mirta jungawana nintirrini, Mamamili
wangka jungaku, paki. 8 Pakiwanaya nin-
tirni jiikajalu, yirna kujarrayurulu, yinipula
Janijalukamu Jampirijalu. Julyjupula jii kujar-
ralu Muujajmili wangka paanypungu. Palun-
yayuruya Mamamili wangka paanypungkuni,
jiikajalu martukajalu. Pakiwanaya wululu
kulini, mirtaya Jiijajmili wangka kulini, wankaya
nyinakuraku. 9 Wangkaya-janampa jiikajaku
kulilku, kaya kulilku junku, jumajiya pakiwana
nintijuninpa. Jilanyayuruya julyju martukajalu
wangka kulirnu junu, Janijamilikamu Jampiri-
jamili.

10 Julyjurna-jananya Puulju mirta pakiwana
nintilpayi, nyuntujun Timiti ninti ngayuku
nyininpa. Ngayulurna-jananya jungalu
nintilpayi Jiijaj Kurayijkuraya walyja nyinakura.
Jilanyarna palumili warrkamuwiyaju
ngapilpayi. Palujanu-jananyan nyuntulu jungalu
nintijuninpa, ngayuyurulu. Ngayulurna jungalu
Mamamili warrkamu wululu ngapilpayi, karna-
janampa martuku layikamurrira nyinapayi,
mirtarna-janampa jurtarripayi. Nyuntujun ninti
jilanyaku nyininpa. 11 Jurtawartakajalurniya
warrkira ka pungkupayi, jumajirna Jiijajku
junga nyinapayi. Tawun Yantiyukangkakamu
tawun Yakuniyamjarniya palumartajilu
warrkira pungkupayi, tawun Lijarangkalurrju.
Kayilarna wulu junga Jiijajku nyinapayi,
Mamalurni wanka kanyirnu. 12 Yilta, jampaya
martu junga nyinaku Jiijajku, palunyajanu-



2 Timitikarti 3:13 xi 2 Timitikarti 3:17

jananyaya karlki kujupalu warrkira ka
pungkumalpa. 13 Martu walykukajaya wulu
nyinaku, wululuya walykukaja ngapinmalpa,
kayila-jananyaya martu yarnnga kujupakaja
putamanku. Mayunyjuyilaya wulu nyinaku,
malpulu-jananya kajalku, palujanuya martu
kujupakaja kajalmalpaya-jananya. 14 Ka
nyuntun Timiti, wulu junga nyinaku. Mamamili
wangkarnanta julyju nintijunu, palujanun
wangka jii kulilku, kayilan wulu junga
nyinamalpa. Nyuntumili walyjakajaluntaya
jilanya julyju nintilpayi. Jii Mamamili
wangkan nyuntulu nintilu kulini, palujanu
wulu junga nyinakun. 15 Nyuntulun jiji
japuwartalu Mamamili wangkan kulirnu
majurringu. Mamamili wangkan nyuntulu
riitamunu nintirringu, palujanun Jiijaj Kurayijpa
nyuntulu yiltalu kulirnu. Mamalunta nyuntu
wanka kanyilku. 16 Mamamili wangka-
lampa jiinya yiltaminyirri. Julyju Mamalu-
jananya yirnakajangka nintijunu, palumili
wangkaya wakalkuraku mirlimirlingka, wangka
palunyakulara nintirriraku. Nintirrirakula ka
kujupakajala-jananya jungalu nintilkura, ka
kuranjunkura, ka kuliraya junga nyinakura.
Martu karlkinpaya pakiwana nyininpa,
palujanula-jananya Mamamili wangka
wajalkurala, kuliraya junga nyinakura.
17 Mamamili wangka jiinya nyininpa-lampa
nintipurlukakajaku, riitamurrirala yiltaminyirri
nintirriraku, palujanula Mamamili warrkamu
jungalu ngapilkura.

4
1-2Mamangkakamu Jiijaj Kurayijja mirangkar-

nanta wajarni jilanya. Mamaku wangka-
jananya wululu nintinma! Jiijaj Kurayijpa mar-
laku yankurni martu yarnnga-langku kuutja
yikijunku-langku wankakajakamu mitujanulur-
rju. Palujanu maaja maju jii Jiijajpa nyinaku
ka ngampurrju-langku kanyilku. Maaja ma-
jungka jii kujarrangkarnanta mirangka wajarni,
wululu-jananya martukaja nintinma!, mirtan
manarrarri! Purtuya parlanyarrimalpa nyun-
tumili wangkaya kulilkuraku, palujanu wululu-
jananyan nintinma! Martu karlkiluraya purtu
wangka yutiku kulinmalpa, wululu-jananya kin-
tilu nintinma! Yiipiya karlki kujupa wirla
walyku nyinamalpa, wululu-jananya wangka
nintinma!, pukurlarrikuraya. Yiipiya karlki
kujupa pakiwana nyinamalpa wululu-jananya
nintinma!, jungayilaya nyinamalpa.

3 Ngula martuluya wangka junga
Mamamili junku yanku, kayilaya kujupakarti
nintipurlukakajakarti yanku wangka-jananyaya
kulilkura, ka pakiwana-jananyaya nintilku.
Kayilapaya jii nintipurlukakajaku pukurlarriku
kaya walyjarrikuya-janampa. 4 Mamaku
wangka junga, yiltaya junku yanku, kaya
wangka jukurrpawiyajuya kulilku pukurlarriku
nyinaku. 5 Ka nyuntu Timiti junga wulu
nyinama!, Mamakura wulu murlpirrpa
nyinama! Jurtawartaluntaya purtu warrkira
pungkumalpa, wulun junga nyinamalpa.
Mamamili warrkamupurluka kunyjunyu

nyinama!, ka wululu-jananya jungalu Jiijajmili
wangka kunyjunyu nintinma!

6 Julyjuya kuka mitu pungkupayi
kayilapaya jiinya mirtayirti kangkura maajaku
yungkupayi, Mama ngarnawarrapurlukaku.
Mirtayirtiyururniya mayitpi ngayu kuwarri
mitu pungku. 7Nyamurna, Mamamili warrkamu
ngapirnu pakirringu, jantulwintipurlukayuru.
Jurtakarti jantulwintipurluka yankunyja
yankunyja, ka palumili maajalu marrkulku,
“Nyamun, rawan yankupayi warrkamu
kunyjunyun ngapilpayi, palujanu nyinama!”
Jiiyuru jantulwintipurlukayururna Mamamili
warrkamu kunyjunyu ngapirnu, karna wulu
junga Jiijajku nyinapayi. 8 Palujanu Mamalurni
ngula puntajilu wanka kanyilku, kayilaparni
kangku wululu palumili ngurrangka kanyilku,
wanka wulurna nyinakura. Ngula jiingka
kuutja wajalkuju pukurlarrikuju, ka kangkurni
palumili ngurrakarti. Mirta ngayukuwiyajuju
pukurlarriku Jiijajmili walyjakajaku-lampa
wulikajaku pukurlarriku. Kujungkalara junga
majani, Jiijajpa-lampa marlakurrira.

Puulju wajarnu mirlimirlikamu kuurtu
mankuraku

9-11 Timiti, nyuntulu kintilu kulila!, ngayukar-
tirnin yanku nyakura, jumajirna marlpaparni
nyininpa, Luukwiyajurni nyininpa. Tiimajjurni
junu yanu, ka yanu tawun Jijaluniyakarti. Jiilu
mani majukura kulini, wartakajakulurrju. Kir-
ijanpa kunyjunyu yanu parna Kilijiyakarti, ka

Tayitaji yanu parna Talmijiyakarti, Luukpawiya-
jurni kuju nyininpa. Maakparni marra katirni!,
palunyalu Mamaku warrkamuliju ngaangka
ngapilkura. 12 Tijikajparna julyju kurtingu, ka
yanu tawun Yipajajkarti Mamamili warrkamu
ngapilkura. 13 Yiipirnin yanku tawun Turuwa-
jawana, julyjurna junu yanu mirlimirlikaja, Ka-
pajaku ngurrangka. Kuurtu jumawartakamu
mirlimirlikajajun manku katikurnin.

14-15 Kulila!, martu Yalikijanta yayinja
warrkamurrinpa. Jiingkamarra ngampurrpa
nyinama! Palunyalu-lanyaju julyju ngayurtinpa
paanypungu, Jiijajmili wangkangkamarra.
Palujanu ngula Mamalu ngaparrju kuutja
warrkilku kurtingku. 16 Kuutja ngaangkarna
Ruumja yikipayi, ngayurnaju wangkangu
jaalpu, kayila mirta martu kujupaju purntu
wangkangu. Wulikajalurniya junu yanu,
mirtarna-janampa Mama japilku, puntaji-
jananya warrkilkura, ngayurna kunyjunyu
nyinin. 17 Jiingka kuutjarna yikipayi, Mamalurni
murlpirrmanu, kayilarna-jananya wajarnu
Jiijajmili wangka kunyjunyu, Juwuparnika-
jangka. Palujanu mirtarniya wajarnu kuutja
mitu pungkurakurniya. 18 Ngayulurna
kulini, Mamalurni ngampurrju kanyilku,
walykukajarna ngapiljaku. Palujanurni palumili
ngurrakarti kangku wulurnalu nyinaku.
Palujanu Mamala wulu marninypungkura.
Nyamungulyu. 19 Wajala-pulanya Pirijilakamu
Yakuwilangka!, pukurlparna-pulampa.
Ka wajala-jananya Wunijipurajjakamu
palumili walyjakajangkalurrju!, pukurlparna-

janampa. 20 Yirajajpa tawun Kurinyjingka
nyinani, ka Turupimajparna junu yanu
tawun Malitajja jumaji ngarnta ngarripayi.
21 Yarrarnurnanta wajarni, yankurnin ngalyarni
wantajarrangkamarra. Timiti, Yupulujjungku
pukurlpa wajarnu, nyuntuku, ka karlki
kujupalurrjuluya jilanyalu Putinalu, Layinajju,
Kulutiyalu, ka Jiijajmili walyjakaja kujupaluya.
22Maajalunta Jiijaj Kurayijju nyuntu murlpirrpa
kanyilkura. Mamalu-nyurranya pukurlju
wulikaja ngampurrju kanyilkura.

